

تزكيه وتربيت
رمضان : ہدایت اور تقوی کا مہینہ
پروفیسر خورشید احمد
رمضان کا بابرکت مہینہ ہم پر سایہ فگن ہے۔ یہ مسلمانوں اور انسانوں پر اللہ تعالیٰ کی خصوصی عنایت ہے اور حقیقت یہ ہے کہ اللہ کے رسول صلی اللہ علیہ وسلم، صحابہ کرام اور صلحائے امت "بڑی بے چینی سے رمضان کا انتظار کرتے تھے اور پھر اس سے بھر پور فائدہ اٹھانے کی کوشش کرتے تھے۔ صوم کا معانی ہے ترک جانا ، اپنے آپ کو روک لینا' ،' کچھ کر ڈالنے سے روکنا ۔ ظاہری
طور پر اس کا مطلب ہے کھانے، پینے اور اور جنسی داعیہ پورا کرنے سے پر ہیز کرنا۔ قرآن کریم میں آٹھ آیات ہیں جو صوم ( روزہ) کی مختلف جہات کا احاطہ کرتی ہیں۔ یہ بات قابل توجہ ہے کہ روزہ تمام انبیا کی شریعتوں کا جزو رہا ہے۔ یہ بات بھی بڑی معنی خیز ہے کہ ہر نبی پر جب وحی نازل ہوئی تو وہ روزہ رکھے ہوئے تھا! جب سیدنا موسیٰ پر تورات اتری، آپ روزے سے تھے۔ جب نبی کریم محمد صلی اللہ علیہ وسلم پر غار حرا میں پہلی وحی نازل ہوئی تو آپ روزے سے
تھے۔ روزے کا اللہ کی عطا کردہ ہدایت سے بڑا قریبی تعلق ہے ۔ اللہ تعالیٰ فرماتا ہے: ييهَا الَّذِينَ آمَنُوا كُتِبَ عَلَيْكُمُ الصَّيَامُ كَمَا كُتِبَ عَلَى الَّذِينَ مِنْ قَبْلِكُمْ لعَلَّكُمْ تَتَّقُونَ (البقره ۱۸۳:۲) اے ایمان والو! تم پر روزے فرض کیے گئے،
جیسے تم سے پہلوں پر فرض تھے، تا کہ تمھیں پر ہیز گاری ملے ۔
شَهْرُ رَمَضَانَ الَّذِى أُنْزِلَ فِيهِ الْقُرْآنُ هُدًى لِلنَّاسِ وَبَيلَةٍ مِنَ الْهُدَى وَالْفُرْقَانِ (البقرہ ۲: ۱۸۵) رمضان کا مہینہ ہے جس میں قرآن نازل کیا گیا جو
لوگوں کے لیے ہدایت اور رہنمائی ہے اور فیصلے کی روشن ( باتوں پر مشتمل ) ہے۔ روزے کا مقصد دو چیزوں کا حصول ہے جن کی طرف قرآن متوجہ کرتا ہے: ہدایت اور ماہنامہ عالمی ترجمان القرآن ، اپریل ۲۰۲۳ء
۱۴

۱۵
رمضان : ہدایت اور تقوی کا مہینہ
تقوی ۔ قرآن اسی مہینے میں نازل ہوا، ہدایت لے کر، جو انسانیت کی سب سے بڑی ضرورت ہے۔ پھر ہے، تقویٰ ۔ تقویٰ ایک بنیادی اور اور عقدہ کشا اصطلاح ہے ۔ عمومی طور پر تو اس کا معنی مخوف لیا جاتا ہے۔ لیکن کس کا خوف؟ اگر گہرائی میں جا کر دیکھا جائے تو معلوم ہوگا کہ یہ خوف ہے اللہ کی خوشی کھو دینے کا ، اللہ کی ناراضی مول لینے کا اور قرب الہی سے محرومی کا۔ تقوی کے اس معنی واثر کی وجہ سے ہم ایسی زندگی گزارنا چاہتے ہیں جس میں اللہ کی موجودگی کا احساس ہو۔ چنانچہ ہم ہر وہ
کام کر گزریں جسے کرنے کا اللہ کہے اور ہر اس کام سے رُک جائیں جس سے اللہ روکے، تا کہ ہم
اس کی خوشنودی پالیں ۔ تقوی ضبط نفس ہے، یعنی مخود پر قابو ۔ رمضان میں آپ خود پر قابو پانا اور خود کو منظم کرنا سیکھتے ہیں۔ انسان کی دوقسم کی مادی یا جسمانی ضرورتیں ہیں: کھانا پینا اور جنسی داعیہ رمضان میں دونوں کو نظم و ضبط کا پابند بنانے کی تربیت دی جاتی ہے، اور اس بات کا سبق ملتا ہے کہ ساری زندگی ہی نظم و ضبط سے گزارنی ہے۔ یہ مہینہ در حقیقت زمانہ تربیت' ہے جس کا مقصد تقومی کی زندگی بسر کرنے کے قابل بنانا ہے۔ رمضان کے بعد بھی باقی گیارہ مہینے تقوی کے حصول پر صرف کیے جائیں رمضان کا سبق تازہ کرنے کے لیے اور تازہ دم ہونے کے لیے۔
روزہ سب سے پہلے آپ کو نظم و ضبط سکھاتا ہے، کہ آپ اپنی عادتوں کو درست کریں۔ جو کام آپ معمول کے مطابق کرتے رہتے ہیں، ایک معمول اور ایک عموم کے طور پر ۔ رمضان میں آپ پر ان کے سلسلے میں کچھ پابندیاں لگ جاتی ہیں۔ آپ وہ کام نہیں کرتے یا کرنے سے رُک جاتے ہیں۔ تاہم جوں ہی افطار کا وقت ہوتا ہے، آپ کے لیے جو چیز لمحہ بھر پہلے ممنوع تھی ، اب جائز ہو جاتی ہے۔ اصل نکتہ زندگی میں نظم وضبط (Discipline) لاتا ہے۔ ایسی زندگی گزارنا ہے جو اللہ تعالیٰ کی فرماں برداری سے عبارت ہو اور قرآنی ہدایت پر استوار ہو۔
نبی کریم صلی اللہ علیہ وسلم کا فرمان ہے کہ جو شخص روزہ رکھتا ہے مگر جھوٹ بولنے ، لڑنے جھگڑنے، اور بڑے کام کرنے سے نہیں رُکتا تو اللہ کو اس کے بھوکے رہنے کی کوئی حاجت نہیں ۔ حضرت ابوہریرہ سے روایت ہے کہ رسول کریم صلی اللہ علیہ وسلم نے فرمایا: اگر کوئی شخص جھوٹ بولنا اور دغا بازی کرنا ( روزے رکھ کر بھی ) نہ چھوڑے تو اللہ تعالیٰ کو اس کی

کوئی ضرورت نہیں کہ وہ اپنا کھانا پینا چھوڑ دے ۔ (صحیح بخاری، کتاب الصوم،
حدیث ۱۹۰۳ )
جو چیز اللہ کو مطلوب ہے وہ تو فرمانبرداری اور نظم وضبط ہے۔ یہی بات تو افطار و سحر سے واضح ہوتی ہے۔ سحری سے پہلے آپ کھاتے پیتے رہتے ہیں، مگر فجر کی اذان سنتے ہی رُک جاتے ہیں اور افطار کے وقت تک رُکے رہتے ہیں۔ اس سب سے آپ کی زندگی میں نظم وضبط پیدا ہوتا ہے۔ دلچسپ اور قابل غور بات یہ ہے کہ یہ سب تنہائی میں نہیں ہوتا ، بلکہ دنیا بھر میں پھیلے مسلمان ایک ہی مہینے میں روزہ رکھتے اور اس کی پابندیوں پر عمل کرتے ہیں۔ اس سے معاشرے اور خاندان تک ایک بھر پور ماحول بن جاتا ہے جس سے ہر عام و خاص، روزہ کی برکتوں سے فیض یاب ہوتا ہے۔ رمضان کی اہمیت کے حوالے سے ایک قابل توجہ پہلو اس مہینے میں تین چیزوں کا جمع ہونا ہے: ۳۰ روزے، شب قدر اور آخری عشرے کی طاق راتیں۔ ایک ماہ کے مسلسل روزے ایک بھر پور تربیتی ورزش کا موقع دیتے ہیں۔ شب قدر رمضان کی ایک رات ہے جس میں قرآن نازل ہوا: إِنَّا أَنْزَلْنَهُ فِي لَيْلَةِ الْقَدْرِ (القدر ۱:۹) بے شک ہم نے اس (قرآن) کو شب قدر میں نازل کیا۔ نبی کریم صلی اللہ علیہ وسلم کے فرمان اور عمل کے مطابق یہ رات نماز ، تلاوت قرآن اور دُعا میں بسر ہونی چاہیے۔ یہ اللہ کے حضور دعا کرنے اور اس کی قبولیت کا بہترین موقع ہے، بلکہ اسی وجہ سے تو اسے قدر کی رات کہا جاسکتا ہے، جب قسمت کے فیصلے ہوتے ہیں اور تقدیر لکھی جاتی ہے۔ آخری عشرہ، یعنی آخری دس روزے اور ان میں پانچ طاق راتیں (۲۱، ۲۳، ۲۷،۲۵ اور ۲۹ ویں)، شب قدر ان راتوں میں سے ایک رات ہے۔ قرآن میں اللہ تعالیٰ نے ہمیں بتایا ہے کہ شب قدر کی عبادت محض ایک رات کی نہیں بلکہ ایک ہزار مہینوں کی عبادت سے بھی بہتر ہے: ليْلَةُ الْقَدْرِ خَيْرٌ مِنَ الْفِ شَهْرٍة (القدر ۳:۹۷) شب قدر ہزار مہینوں سے بہتر ہے۔ اس رات کو ہم جو عبادت اور دعا کریں گے وہ ایک ہزار ماہ یا ۸۳ سال ، بالفاظ دیگر پوری
زندگی کی عبادت سے بھی زیادہ بہتر ہوگی۔ یا اللہ کی ہم پر خاص عنایت ہے۔
فرماں برداری، تقوی ، صبر اور استقامت ہم کو اللہ کے قریب کرنے والی خوبیاں ہیں ۔ پھر

تلاوت قرآن ، انفرادی طور پر بھی اور اجتماعی سطح پر بھی ، جو اگر چہ فرض تو نہیں تا ہم تہجد اور تراویح قرآن سے تعلق کا اہم ذریعہ ہیں۔ مسلم تاریخ میں تراویح رمضان کے پورے دن کے پروگرام کا حصہ رہا ہے، ایک ادارہ ایک مستحکم روایت۔ دن بھر کے روزہ کے بعد، رات کو آپ تراویح کے لیے اللہ کے حضور کھڑے ہو جاتے ہیں ۔ آٹھ رکعات ہو یا ۰ ۲ ، قرآن کی تلاوت اور ساعت پورے مہینے
جاری رہتی ہے اور قرآن کے پیغام کو سنے اور سمجھنے کا موقع ملتا ہے۔
روزہ سے متعلق ایک بات بڑی منفرد ہے۔ ہر عبادت کا کوئی نہ کوئی ظاہری انداز ہوتا ہے۔ مثلاً نماز کی حرکات و سکنات ہیں، جو سب کو نظر آتی ہیں۔ مسجد میں نماز تو سب کے ساتھ اور سب کے سامنے ہوتی ہے ۔ زکوۃ میں دو افراد ، دینے اور لینے والے ہوتے ہیں۔ کچھ یہی معاملہ حج کا ہے۔ سب کو معلوم ہوتا ہے کہ کون حج پر جارہا ہے یا جا چکا ہے ۔ مگر روزہ کا صرف اللہ ہی کو پتہ ہوتا ہے۔ دوسروں کے سامنے آپ کہہ سکتے ہیں کہ آپ کا روزہ ہے مگر ا کیلے میں آپ چاہیں تو کچھ کھا سکتے ہیں۔ گو کوئی آپ کو نہیں دیکھ رہا ہوگا، مگر یہ خیال اور احساس کہ اللہ تو دیکھ رہا ہے، آپ کو کچھ کھانے یا پینے نہیں دیتا۔ یہ ہے اللہ سے براہ راست تعلق ، اس کی ہدایت کی تعمیل ! اس لیے اللہ نے فرمایا ہے کہ ہر نیکی کا بدلہ ہے۔ دس گناہ ستر گنا، سات سو گنا، یا اس سے
بھی زیادہ ۔ مگر روزہ کا بدلہ اور اجر دینا میری خاص عنایت ہے۔ اس کا اجر لا محدود ہوگا ! رسول کریم صلی اللہ علیہ وسلم نے فرمایا، اللہ فرماتا ہے کہ انسان کا ہر نیک عمل خود اسی کے لیے ہے سوائے روزہ کے، کہ وہ خاص میرے لیے ہے اور میں ہی اس کا بدلہ دوں گا ۔ (صحیح بخاری، کتاب الصوم، ۱۹۰۴) روزہ ایمان کے شعور اور احتساب کے احساس کے ساتھ رکھا جائے ۔ ایمان سے مراد ہے خالص اللہ کے لیے، نہ کہ لوگوں کے لیے یا کسی اور غرض سے ۔ اور احتساب کا مطلب ہے کہ پابندی، اجازت، جائز و نا جائز سب کو اللہ کی رضا کی خاطر قبول کیا جائے ۔ روزمرہ زندگی میں ہم سے غلطیاں اور بھول چوک ہوتی رہتی ہے، ہم کبھی کچھ ایسا کہہ جاتے ہیں جو نہیں کہنا چاہیے تھا، مگر رمضان میں ہمیں غلط کاموں اور باتوں سے بچنے کا کچھ زیادہ ہی خیال رکھنا چاہیے۔
نبی کریم صلی اللہ علیہ وسلم نے فرمایا ہے کہ : اگر کوئی تمھیں برا بھلا کہے، یا گالم گلوچ

کرے، یا لڑے جھگڑے، تو اس کی بات یا حرکت کا جواب نہ دو بلکہ کہو کہ ” میں تو روزے سے ہوں“ ۔ روزہ تو تزکیۂ نفس ہے، اخلاقی تربیت ہے : فَاِن سَابَهُ أَحَدٌ، أَوْ قَاتَلَهُ فَلْيَقُلْ إِنِّي امْرُةٌ صائم (صحیح بخاری، کتاب الصوم، ۱۹۰۴) ''اگر کوئی شخص اس کو گالی دے یا لڑ نا چاہے تو
اس کا جواب صرف یہ ہو کہ میں ایک روزہ دار آدمی ہوں۔
روزے کا ظاہری پہلو یہ ہے کہ بھوک لگنے پر آپ کو ان لوگوں کا اور ان کی حالت کا خیال آتا ہے جو معاشرے میں ہمارے درمیان موجود تو ہیں مگر بھو کے پیاسے اور سہولتوں سے محروم ۔ ہم میں ان کی مدد کرنے کا جذبہ پیدا ہوتا ہے۔ ہم زندگی میں جو کچھ کرتے ہیں، یا نہیں کرتے ، اس کے اثرات کا ہمیں ہمیشہ احساس رہنا چاہیے۔ نبی کریم صلی اللہ علیہ وسلم نے فرمایا :
جو کوئی شب قدر میں ایمان کے ساتھ اور حصول ثواب کی نیت سے عبادت میں کھڑا ہو اس کے تمام پچھلے گناہ بخش دیے جائیں گے، اور جس نے رمضان کے روزے ایمان کے ساتھ اور ثواب کی نیت سے رکھے اس کے اگلے تمام گناہ معاف کر دیے جائیں
گے۔(صحیح بخاری، کتاب الصوم، ۱۹۰۱)
اتنی بڑی نعمت مل جائے تو اور کیا چاہیے! خلاصہ یہی ہے کہ روزہ اللہ اور اس کے بندے کے درمیان بہت ہی خاص، ذاتی اور بلا واسطہ تعلق قائم کرتا ہے۔ اس کو کوئی نہیں دیکھتا، مگر اللہ اس کا گواہ ہوتا ہے ۔ اس سے تزکیہ، اپنے آپ کو پاک وصاف کرنے اور رکھنے کا کام ہوتا ہے۔ نتیجہ میں پاک و صاف اور نظم وضبط والے

